
‘n Model vir die voorspelling van Eerstejaarsukses aan SU

Die ontwikkeling van modelle vir die voorspelling van studiesukses word deur navorsers wêreldwyd benut in ‘n poging om studentesukses en deurvloeikoerse te verbeter. Dit blyk onder andere uit navorsing wat deur Brookshire, RG & Palocsay, 2005; Smythe, FL, 1995; en Wolfe, RN & Johnson, SD, 1995 gedoen is. Vir SU is ‘n model vir die voorspelling van eerstejaarsukses ontwikkel as deel van die Eerstejaarakademie-inisiatief wat in 2006 van stapel gestuur is, met ‘n tweeledige doel: om studiesukses te verbeter en om vroegtydig hulp aan te bied aan daardie studente wie se kanse op studiesukses sal verbeter as gevolg van hierdie soort hulpverlening.  

Volgens die literatuur (bv Behr AL, 1985; Fraser WJ & Killen R, 2003 en Jawitz, J, 1995) is Graad 12-gemiddelde as veranderlike die grootste enkele voorspeller van sukses; gevolglik is die model aanvanklik rondom Graad 12-gemiddelde ontwikkel. Daar is vasgestel dat 35.92% van die variansie in die waarde van die veranderlike Eerstejaargemiddelde deur die waarde van die veranderlike Graad 12-gemiddelde verklaar word. Daarna is vasgestel watter rol elkeen van die kwantitatiewe veranderlikes wat as toelatingsvereistes aan SU gebruik word, in eerstejaarsukses speel. 

Die invloed van kwalitatiewe veranderlikes wat op die Alfabasisvraelys gebaseer is, soos welwees en goeie gedrag, is ook ondersoek en daar is gevind dat dit ook ‘n belangrike invloed op die voorspellingswaarde van die model het. Die finale resultate dui egter daarop dat die kombinering van beide kwalitatiewe en kwantitatiewe veranderlikes die beste voorspelling van eerstejaarsukses is. Hierdie voorspellingsmodel het die potensiaal om by te dra tot die verbetering van eerstejaarstudente se studiesukses, slaagsyfers en uiteindelik ook deurvloeikoerse.

